
Ribhuproktam Prapanchasya Shunyatvanirupanam

ఋభుప్రోక్తం   ప్రపఞ్చస్య  శూన్యత్వనిరూపణమ్

(సర్వం శశవిషాణవత్)
(ఋభునిదాఘసంవాదే)
వక్ష్యే ప్రపఞ్చశూన్యత్వం  శశశ‍ృఙ్గేణ  సమ్మితమ్ ।
దుర్లభం  సర్వలోకేషు సావధానమనాః శ‍ృణు ॥ ౮.౧॥
ఇదం ప్రపఞ్చం  యత్కిఞ్చిద్యః శ‍ృణోతి చ పశ్యతి ।
దృశ్యరూపం చ దృగ్రూపం  సర్వం శశవిషాణవత్ ॥ ౮.౨॥
భూమిరాపోఽనలో వాయుః ఖం మనో బుద్ధిరేవ  చ ।
అహఙ్కారశ్చ తేజశ్చ సర్వం శశవిషాణవత్ ॥ ౮.౩॥
నాశ జన్మ చ సత్యం చ లోకం భువనమణ్డలమ్  ।
పుణ్యం పాపం జయోమోహః సర్వం శశవిషాణవత్ ॥ ౮.౪॥
కామక్రోధౌ  లోభమోహౌ మదమోహౌ రతిర్ధృతిః  ।
గురుశిష్యోపదేశాది సర్వం శశవిషాణవత్ ॥ ౮.౫॥
అహం త్వం జగదిత్యాది ఆదిరన్తిమమధ్యమమ్ ।
భూతం భవ్యం వర్తమానం సర్వం శశవిషాణవత్ ॥ ౮.౬॥
స్థూలదేహం  సూక్ష్మదేహం కారణం కార్యమప్యయమ్ ।
దృశ్యం చ దర్శనం కిఞ్చిత్సర్వం శశవిషాణవత్ ॥ ౮.౭॥
భోక్తా భోజ్యం భోగరూపం లక్ష్యలక్షణమద్వయమ్ ।
శమో విచారః సన్తోషః సర్వం శశవిషాణవత్ ॥ ౮.౮॥
యమం చ నియమం చైవ  ప్రాణాయామాదిభాషణమ్  ।
గమనం చలనం చిత్తం సర్వం శశవిషాణవత్ ॥ ౮.౯॥
శ్రోత్రం   నేత్రం  గాత్రగోత్రం   గుహ్యం జాడ్యం హరిః శివః ।
ఆదిరన్తో ముముక్షా చ సర్వం శశవిషాణవత్ ॥ ౮.౧౦॥
జ్ఞానేన్ద్రియం   చ తన్మాత్రం  కర్మేన్ద్రియగణం  చ యత్ ।

జాగ్రత్స్వప్నసుషుప్త్యాది  సర్వం శశవిషాణవత్ ॥ ౮.౧౧॥
చతుర్వింశతితత్త్వం చ సాధనానాం చతుష్టయమ్  ।
సజాతీయం విజాతీయం సర్వం శశవిషాణవత్ ॥ ౮.౧౨॥
సర్వలోకం సర్వభూతం సర్వధర్మం సతత్వకమ్ ।
సర్వావిద్యా సర్వవిద్యా సర్వం శశవిషాణవత్ ॥ ౮.౧౩॥
సర్వవర్ణః  సర్వజాతిః సర్వక్షేత్రం  చ తీర్థకమ్  ।
సర్వవేదం సర్వశాస్త్రం  సర్వం శశవిషాణవత్ ॥ ౮.౧౪॥
సర్వబన్ధం  సర్వమోక్షం సర్వవిజ్ఞానమీశ్వరః  ।
సర్వకాలం (సర్వవాక్యం) సర్వబోధ (సర్వబోధ్యం) సర్వం శశవిషాణవత్ ॥ ౮.౧౫॥
సర్వాస్తిత్వం సర్వకర్మ సర్వసఙ్గయుతిర్మహాన్  ।
సర్వద్వైతమసద్భావం  (సర్వద్వైతస్య  సద్భావం) సర్వం శశవిషాణవత్ ॥ ౮.౧౬॥
సర్వవేదాన్తసిద్ధాన్తః   సర్వశాస్త్రార్థనిర్ణయః    ।
సర్వజీవత్వసద్భావం సర్వం శశవిషాణవత్ ॥ ౮.౧౭॥
యద్యత్సంవేద్యతే కిఞ్చిద్యద్యజ్జగతి  దృశ్యతే ।
యద్యచ్ఛృణోతి గురుణా సర్వం శశవిషాణవత్ ॥ ౮.౧౮॥
యద్యద్ధ్యాయతి  చిత్తే చ యద్యత్సఙ్కల్ప్యతే క్వచిత్ ।
బుద్ధ్యా  నిశ్చీయతే యచ్చ సర్వం శశవిషాణవత్ ॥ ౮.౧౯॥
యద్యద్వాచా వ్యాకరోతి యద్వాచా చార్థభాషణమ్  ।
యద్యత్సర్వేన్ద్రియైర్భావ్యం   సర్వం శశవిషాణవత్ ॥ ౮.౨౦॥
యద్యత్సన్త్యజ్యతే వస్తు యచ్ఛృణోతి చ పశ్యతి ।
స్వకీయమన్యదీయం చ సర్వం శశవిషాణవత్ ॥ ౮.౨౧॥
సత్యత్వేన చ యద్భాతి వస్తుత్వేన రసేన చ ।
యద్యత్సఙ్కల్ప్యతే చిత్తే సర్వం శశవిషాణవత్ ॥ ౮.౨౨॥
యద్యదాత్మేతి నిర్ణీతం  యద్యన్నిత్యమితం వచః ।
యద్యద్విచార్యతే చిత్తే సర్వం శశవిషాణవత్ ॥ ౮.౨౩॥
శివః సంహరతే నిత్యం విష్ణుః  పాతి జగత్త్రయమ్  ।
(శివో రక్షతి మాం నిత్యం)

స్రష్టా  సృజతి లోకాన్వై  సర్వం శశవిషాణవత్ ॥ ౮.౨౪॥
జీవ ఇత్యపి యద్యస్తి భాషయత్యపి భాషణమ్ ।
సంసార ఇతియా వార్తా సర్వం శశవిషాణవత్ ॥ ౮.౨౫॥
యద్యదస్తి పురాణేషు యద్యద్వేదేషు నిర్ణయః  ।
సర్వోపనిషదాం భావం సర్వం శశవిషాణవత్ ॥ ౮.౨౬॥
శశశ‍ృఙ్గవదేవేదముక్తం  ప్రకరణం  తవ ।
యః శ‍ృణోతి రహస్యం వై బ్రహ్మైవ   భవతి స్వయమ్ ॥ ౮.౨౭॥
॥ ఇతి శివరహస్యాన్తర్గతే  ఋభుప్రోక్తం   ప్రపఞ్చస్య  శూన్యత్వనిరూపణం సమ్పూర్ణమ్  ॥
- ॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౮ । ౧-౨౭॥

- .. shrIshivarahasyam . shankarAkhyaH ShaShThAMshaH . adhyAyaH 8 . 1-27..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

